




Published by Inhabit Media Inc.  •  www.inhabitmedia.com
Inhabit Media Inc. (Iqaluit), P.O. Box 11125, Iqaluit, Nunavut, X0A 1H0  •  (Toronto), 146A Orchard View Blvd., Toronto, Ontario, M4R 1C3

Design and layout copyright © 2013 Inhabit Media Inc. 
Text copyright © 2013 by Rachel and Sean Qitsualik -Tinsley
Illustrations by Kim Smith copyright © 2013 Inhabit Media Inc.

Editors:  Louise Flaherty,  Neil Christopher

All rights reserved. The use of any part of this publication reproduced, transmitted in any form or by any means, electronic, mechanical, 
photocopying, recording, or otherwise, or stored in a retrievable system, without written consent of the publisher, is an infringement of 
copyright law.

We acknowledge the support of the Canada Council for the Arts for our publishing program.

ISBN: 978-1-927095-51-5

Printed in Canada

 

 

Inhabit Media Inc ᖃᐅᔨᒃᑲᐃᔪᒪᔪᑦ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᒃᑯᑦ
ᐃᑲᔪᖅᓯᒪᓂᖏᓐᓂᑦ. ᐃᑲᔪᖅᓱᓚᐅᖏᑉᐸᑕ ᓴᖅᑭᑕᐅᓇᔭᓚᐅᖏᑦᑐᖅ.





ᑕᐃᒪᓕᒎᖅ ᑐᓗᒐᖅ.
ᑕᐃᒪᓕᒎᖅ ᑑᓪᓕᒡᔪᐊᖅ.

ᑕᒪᒃᑭᒃ ᖃᑯᖅᑐᐃᓐᓇᐅᓪᓗᑎᒃ.
ᐊᔪᓕᖅᓯᒪᓚᐅᖅᑐᖅ ᑕᖅᓴᖃᕋᑎᒃ.







ᑐᓗᒐᖅ ᓄᒫᓱᖕᓂᖅ ᖁᕕᐊᒋᙱᑦᑕᓚᐅᕐᒪᒍ.
ᐊᒻᒪᓗ ᑲᓚᖃᙱᓐᓇᒥ, ᐃᒻᒥᓂᒃ ᓄᒫᓲᑎᖃᓕᓚᐅᖅᐳᖅ!

ᑭᖑᒻᒧᑦ ᑎᖕᒥᐊᓪᓚᓚᐅᖅᖢᓂ.
ᓯᕗᒻᒧᑦ ᑎᖕᒥᐊᓪᓚᓚᐅᖅᖢᓂ.

ᐃᒪᓐᓇᐃ, ᐃᓱᒪᐃᕈᑎᑲᓴᒃᑕᓚᐅᕋᒥ ᓄᒫᓱᓗᐊᒧᑦ.
ᑕᐃᒪᓕ ᑕᑯᓕᖤᖅᑯᖅ ᑑᓪᓕᒡᔪᐊᑉ ᐃᒡᓗᖓᓂᒃ.



ᑑᓪᓕᒡᔪᐊᖅ ᒥᖅᓲᔭᖅᑐᖅ ᑐᓗᒐᕐᒧᑦ ᐃᓯᖅᑕᐅᒐᒥ.
ᑐᓗᒐᖅ ᐱᐅᒋᔭᐅᓇᓂ ᑭᓱᒧᓪᓘᓐᓃᑦ.

ᑭᓯᐊᓂᓕ ᑑᓪᓕᒡᔪᐊᖅ ᐅᑕᖅᑭᑦᑎᐊᖅᖢᓂ.
“ᓇᒧᓪᓕ ᑎᖕᒥᓯᒪᕕᑦ, ᑐᓗᒑᖅ?” ᑑᓪᓕᒡᔪᐊᖅ ᐊᐱᕆᑦᑎᐊᓯᕗᖅ.

“ᑭᖑᒧᑦ , ᓯᕗᒻᒧᓪᓗ,” ᑐᓗᒐᖅ ᑭᐅᓪᓗᓂ. “ᑭᓯᐊᓂᓕ 
ᑕᕝᕙᓃᓕᖅᐳᖓ! ᓇᔪᑲᐃᓐᓇᕐᓂᐊᖅᐸᒋᑦ!”





ᑕᐃᒪ ᐋᓯᑦ, ᑐᓗᒐᖅ ᐅᖃᒪᑦᑕᓕᖅᐳᖅ.
ᐅᖃᒪᐃᓐᓇᐅᔭᖅᖢᓂ.
ᑑᓪᓕᒡᔪᐊᖅ ᒥᖅᓱᖅᐳᖅ.

ᓈᓚᑦᑎᐊᖅᖢᓂ ᐱᑦᓯᐊᖅᖢᓂ.
ᑕᐃᒪᓕ ᑐᓗᒐᖅ ᐅᖃᐅᓯᒃᓴᖃᕈᓐᓃᖦᖤᕋᒥ.

ᓄᒫᓱᒃᑲᒥ, ᑐᓗᒐᖅ ᑎᒃᑯᐊᖅᖢᓂ ᑑᓪᓕᐅᑉ ᒥᖅᓱᖅᑕᖓᓄᑦ 
ᐅᖃᓯᑦᑕᕆᕗᖅ, “ᑕᐃᒪᓐᓇᑐᓪᓕ ᐱᒃᑲᐅᓂᖅᓴᐅᔪᖓ!”

ᑑᓪᓕᒡᔪᐊᖅ ᑐᓗᒐᐅᑉ ᐱᑦᑎᐊᖏᓐᓂᖓᓄᑦ ᓂᙵᓕᖅᐳᖅ.







ᑑᓪᓕᒡᔪᐊᖅ ᑐᖅᖢᓚᓂᐅᓴᓕᖅᑎᓪᓗᒍ ᑐᓗᒐᕐᒧᑦ.
ᑭᓯᐊᓂᓕ ᑐᓗᒐᖅ ᐅᖃᓯᑦᑕᕆᕗᖅ, “ᐅᕙᑦᑎᐊᕈᐊᐃ! 

ᐱᓯᑎᐊᓘᒐᒪ! ᖃᓄᖅ ᓴᓇᒍᓐᓇᕆᐊᖅ ᖃᐅᔨᒪᓕᕋᒪ. ᐱᐅᔪᒥᒃ 
ᓴᓇᔾᔪᑎᓂᐊᖅᐸᒋᑦ ᐊᑎᒋᒥᒃ. ᐃᕝᕕᓪᓕ ᓴᓇᒡᒍᑎᓂᐊᖅᐸᕐᒪ 

ᐱᐅᔪᒥᒃᑕᐅᖅ. ᐄᖓᐃ?”



ᑐᓗᒐᖅ ᐅᔾᔨᕆᑦᑕᓕᖅᑯᖅ ᓇᖕᒥᓂᕆᔭᓂ ᐊᑎᒋᓂ 
ᐱᐅᒋᙱᓐᓇᒥᐅᒃ.

ᑕᐃᒪ, ᑐᓗᒐᐅᑉ ᑑᓪᓕᒡᔪᐊᑉ ᒥᖅᑯᑎᐊᓂᒃ ᑎᒍᓯᓪᓗᓂ ᐊᒻᒪᓗ 
ᖁᓪᓕᖓᓂᒃ ᑑᓪᓕᒡᔪᐊᑉ ᐱᓐᓇᕆᔭᖓᓂᒃ.
ᑐᓗᒐᖅ ᐱᔪᓐᓇᐅᑎᒥᓂᒃ ᐊᑐᓯᒋᐊᖅᐳᖅ.

ᒥᓱᒃᑎᖦᖢᓂᐅᒃ ᒥᖅᑯᑎ ᖁᓪᓕᐅᑉ ᐸᐅᖓᓄᑦ.
“ᐃᒃᓯᕙᑦᑎᐊᓚᐅᕆᑦ ᕿᑲᕐᓗᑎᑦ,” ᐅᖃᐅᑎᓪᓗᓂᐅᒃ.





ᑐᓗᒐᖅ ᐅᑕᖅᑭᑦᑎᐊᖅᖢᓂ ᐃᒃᓯᕙᓪᓗᓂ ᑐᓗᒐᕐᒧᑦ 
ᒥᖑᐊᖅᑕᐅᒐᒥ ᑲᒪᓇᖅᑐᒃᑯᑦ.

ᒥᖅᑯᒻᒧᑦ ᐊᒃᑐᖅᑕᐅᒐᒥ, ᐱᐅᔪᐊᓗᐃᑦ ᑕᖅᓴᐃᑦ ᓴᖅᑭᑦᑕᓕᖅᐳᑦ.
“ᐊᒃᓱᐊᓗᒃ ᐱᓐᓂᖅᐳᖓ!” ᑐᓗᒐᖅ ᐅᖃᖅᖢᓂ ᒥᖑᐊᕇᖅᑕᐅᒐᒥ.

ᓇᒧᑐᐃᓐᓇᖅ ᐱᐅᓴᖅᖢᓂ, ᓄᑖᒥᒃ ᒥᖑᐊᖅᓯᒪᓕᕋᒥ 
ᐱᐅᒋᓪᓗᓂᐅᒃ.







ᑐᓗᒐᖅ ᐱᐅᓱᒋᔪᐊᓘᓪᓗᓂ.
ᓇᖕᒥᓂᖅ ᐱᐅᓂᕋᖅᖢᓂ ᐱᓕᒻᒪᐅᓂᕋᖅᖢᓂ 

ᓄᖅᑲᕈᓐᓇᐃᓪᓕᓪᓗᓂ.
ᑑᓪᓕᒡᔪᐊᖅ ᒥᖅᑯᒻᒥᒃ ᑎᒍᓯᑦᑕᖅᑯᖅ.

ᑐᓗᒐᖅ ᐃᒃᓯᕙᑎᓪᓗᓂᐅᒃ.
ᐱᐅᓂᖅᓴᒥᒃ ᐱᔪᓐᓇᕋᒥ ᓇᖕᒥᓂᖅ ᖃᐅᔨᒪᓪᓗᓂ.

ᑕᐃᒪᓕᑐᖅ ᑐᓗᒐᖅ ᓄᖅᑲᖓᒍᓐᓇᓚᐅᕐᓕ!



ᑐᓗᒐᕐᒥᒃ ᑑᓪᓕᒡᔪᐊᖅ ᒥᖑᐊᖅᓯᑎᓪᓗᒍ, ᑐᓗᒐᐅᑉ 
ᖃᓂᖓ ᓄᖅᑲᕈᓐᓇᕋᓂ.

ᓂᐱᖃᙱᑲᐃᓐᓇᖁᓪᓗᓂᐅᒃ.
ᑐᓴᖅᑕᐅᒍᓐᓇᕋᓂᓕ.

ᐊᒃᓱᓪᓘᓐᓃᑦ, ᑐᓗᒐᖅ ᓄᖅᑲᖓᒍᓐᓇᐃᓪᓕᔪᐊᓘᖕᒪᑦ.
ᖃᓄᕐᓕ ᑕᐃᒪ ᑑᓪᓕᒡᔪᐊᖅ 

ᒥᖑᐊᑦᑎᐊᕈᓐᓇᖅᓯᓂᐊᓕᖅᐸ, ᑐᓗᒐᖅ 
ᐱᓗᐊᖅᑐᐊᓘᑎᓪᓗᒍ?







ᐊᒥᓱᐊᖅᑎᐊᓗᒃᖢᓂ, ᑐᓗᒐᖅ ᐊᐅᓚᔾᔭᑲᓪᓚᒃᑐᐊᓘᕗᖅ.
ᒥᖅᑯᑎ ᓇᒧᑐᐃᓐᓈᓕᖅᐳᖅ.

ᑑᓪᓕᒡᔪᐊᑉ ᐱᐅᔪᑯᓗᖕᒥᒃ ᓴᓇᔭᖓ ᐱᐅᔪᓐᓃᕈᓗᒃᖢᓂ.
ᑑᓪᓕᒡᔪᐊᖅ ᓂᙵᒃᑲᒥ ᐊᓱᐃᓛᒃ!

“ᐱᑦᑎᐊᕈᓐᓃᓯᔪᐊᓘᕗᑎᑦ!” ᖃᐃᒐᓪᓚᒃᖢᓂ.
ᑑᓪᓕᒃ ᒥᓗᖅᖢᓂᐅᒃ ᑐᓗᒐᖅ ᖁᓪᓕᕐᒥᓄᑦ.

ᐸᐅᕌᓗᐃᓐᓇᐅᓕᖅᑯᖅ ᑐᓗᒑᓗᒃ.

 





ᑐᓗᒐᖅ ᓂᐱᖃᙱᓕᑲᐃᓐᓇᖅᐳᖅ.
ᓂᐊᖁᕐᒥᓂᑦ ᐳᑐᒍᕐᒥᓄᑦ, ᕿᕐᓂᓗᒃᑖᖑᑦᑕᓕᖅᐳᖅ!

ᓂᙵᒃᑐᕈᓘᓕᑦᑕᕋᒥ.
ᑐᓗᒐᖅ ᑑᓪᓕᒡᔪᐊᑉ ᖁᓪᓕᖓᓂᒃ ᑎᒍᓯᓪᓗᓂ.

ᐃᒋᑦᑐᓂᐅᒃ ᐃᓯᒐᐃᓐᓄᑦ.
ᐊᒃᓱᐊᓗᒃ ᒥᓗᕐᓂᕋᒥᐅᒃ, ᑑᓪᓕᒡᔪᐊᑉ ᐃᓯᒐᑯᓗᖏᒃ 

ᓵᑦᑐᖑᖅᐳᒃ.



ᓂᓪᓕᐅᑎᑦᑕᓚᐅᖅᖢᑎᒃ, ᑐᓗᒐᕐᓗ ᑑᓪᓕᒡᔪᐊᕐᓗ 
ᕿᒪᐅᑎᕗᒃ.

ᑭᓯᐊᓂᓕ ᐆᒪᔪᐃᑦ ᑕᐃᒪᓐᓇ ᐳᐃᒍᖅᓴᕋᐃᙱᒻᒪᑕ.
ᐅᓪᓗᒥᐅᔪᒧᑦ, ᑐᓗᒐᐃᑦ ᓱᓗᖏᑦ ᕿᕐᓂᖅᑐᓂᒃ ᐱᓯᒪᕗᑦ.
ᑑᓪᓕᒡᔪᐊᕐᓗ ᐃᓯᒐᖏᑦ ᑕᐃᒪᐃᒃᑭᕗᑦ ᑭᖑᒻᒧᖓᓪᓗᑎᒡᓗ. 







ᐃᓱᒪᒋᑦᑎᐊᕐᓂᐊᖅᐸᓯ ᑐᓗᒐᖅ ᑑᓪᓕᒡᔪᐊᕐᓗ.
ᓲᖃᐃᒻᒪ, ᑕᐃᑲᓃᓚᐅᙱᓐᓇᑦᑕ ᑕᒪᑦᑕ.
ᐃᒻᒪᖄ ᑕᐃᒪᓐᓇ ᐅᖃᐅᓯᐅᑐᐃᓐᓇᕕᓂᖅ.

ᑭᓯᐊᓂᓕ ᑑᓪᓕᒡᔪᐊᑦ ᐱᐅᔪᐊᓗᖕᓂᒃ ᓱᓗᓖᑦ.
ᐊᒻᒪᓗ ᑐᓗᒐᐃᑦ . . . ᐃᒫᖄᖓᐃ, ᓄᒫᓱᓱᐃᑦᑐᑦ.

 





ᕋᐃᑦᓱᓪ ᑕᐃᒃᑯᓇᙶᖅᑐᖅ ᐃᓄᖕᓂᒃ ᑕᐃᔭᐅᔪᓂᒃ ᐃᓅᓂᕋᖅᑕᐅᔪᓂᒃ. ᐱᕈᖅᓴᓚᐅᖅᓯᒪᔪᖅ 
ᕿᒻᒥᒃᑯᑦ ᓱᓕ ᕿᒧᒃᓯᖃᑦᑕᖅᑎᓪᓗᒋᑦ ᐅᑭᐅᖅᑕᖅᑐᒥ, ᐃᒡᓗᕕᒐᕐᓂ ᐊᖏᕐᕋᖃᖅᐸᓚᐅᖅᑎᓪᓗᒋᑦ, 
ᐊᒻᒪᓗ ᐊᑖᑕᖓ ᑕᑯᓯᒪᔭᖓ ᓇᓄᖅᓯᐅᖅᐸᓚᐅᖅᑐᖅ! ᐊᑯᓂᑦ ᐱᔨᑦᑎᖅᓯᒪᔪᖅ 
ᐃᑲᔪᐃᓪᓗᓂ ᐃᓄᖕᓂᒃ ᐊᒻᒪᓗ ᐃᓕᖅᑯᓯᕐᒥᓂᒃ ᖃᐅᔨᒃᑲᐃᑎᓐᓇᓱᒃᖢᓂ ᑐᓴᖅᓯᒪᙱᑦᑐᓄᑦ 
ᐃᓕᖅᑯᓯᖃᑎᒋᙱᑕᕗᑦ. ᐊᒥᓱᓂᒃ ᐅᓂᒃᑳᒃᓴᓕᒃ. ᐊᒻᒪᓗ ᐊᒥᓱᐊᓗᖕᓂᒃ ᐅᓂᒃᑳᓂᒃ 
ᑎᑎᕋᖅᓯᒪᒐᓗᐊᕐᓗᓂ ᓱᓕ ᐱᑕᖃᐃᓐᓇᐅᔭᖅᑐᖅ. ᓲᖃᐃᒻᒪ ᑐᓂᔭᐅᓯᒪᖦᖤᖅᑯᖅ ᑯᐃᓐ ᐃᖕᓚᒥ 
ᓇᓗᓇᐃᒃᑯᑕᖓᓂᒃ ᐃᓕᑕᕆᔭᐅᓯᒪᓪᓗᓂ. ᕇᑦᓱᒧᓪᓕ ᐃᓄᐃᑦ ᓄᓇᖓᑦ ᐅᑭᐅᖅᑕᖅᑐᖅ 
ᐱᐅᓛᖑᔪᖅ ᓇᔪᖅᑕᖓᓗ ᓯᓚᑐᓂᖃᖅᖢᓂ ᓇᖕᒥᓂᖅ. ᖃᐅᔨᒪᒍᑦᓯ ᐃᓕᑦᓯ ᐳᓛᕆᐊᕐᓗᓯ 
ᓇᖕᒥᓂᖅ ᑕᑯᔭᖅᑐᕈᓐᓇᖅᑐᓯ!

ᓵᓐ ᐊᔾᔨᒌᙱᑦᑐᓂᒃ ᓯᕗᓪᓕᖃᐅᖅᑐᖅ. ᐊᒥᓱᓂᒡᓗ ᐅᓂᒃᑳᓂᒃ ᑎᑎᕋᖅᓯᒪᓪᓗᓂ, ᑭᓯᐊᓂᓕ 
ᐊᓕᐊᓇᐃᒋᓂᖅᓴᕆᔭᖓ ᑐᓴᕆᐊᒃᓴᖅ ᐅᓂᒃᑳᓕᐊᕆᔭᐅᔪᓂᒃ. ᐅᓂᒃᑳᖅᑐᐊᓂᒃ ᐃᓕᓐᓂᐊᖅᓯᒪᔪᖅ 
ᓯᕗᓪᓕᓄᓪᓗ ᐊᑐᖅᑕᐅᕙᒃᑐᕕᓂᕐᓂᒃ ᐅᓂᒃᑲᐅᓯᕐᓂᒃ ᓇᒥᑐᐃᓐᓇᖅ ᓯᓚᕐᔪᐊᓕᒫᒥ 
ᐅᓂᒃᑳᖅᑕᐅᓯᒪᔪᓂᒃ. ᐅᓂᒃᑳᓂᒃ ᐱᑕᖃᙱᓕᕌᖓᒥ ᓇᖕᒥᓂᖅ ᐅᓂᒃᑳᓂᒃ ᐋᖅᑭᒃᓱᐃᕙᒃᑐᖅ! 
ᐊᒻᒪᓗ ᓯᕗᓂᕐᒥ ᖃᓄᐃᓕᒐᔭᑐᐃᓐᓇᕆᐊᖃᖅᑐᓂᒃ ᐅᓂᒃᑳᓂᒃ ᑎᑎᕋᖃᑦᑕᕐᒥᔪᖅ ᖃᓄᖅ 
ᓯᕗᓂᕐᔪᐊᖑᒐᔭᖅᑐᒥᒃ ᖃᓄᐃᒃᑲᔭᕐᓂᖓᓂᒃ. ᑕᐃᒪᓐᓇᓕ, ᐃᓕᑕᕆᔾᔪᑎᒥᒃ ᑐᓂᕐᕈᓯᖅᑕᐅᓯᒪᔪᖅ 
ᖃᐅᔨᒪᔨᑦ-ᑎᑎᕋᖅᑕᖏᓐᓂᒃ ᐱᔾᔪᑎᓕᖕᓂᒃ. ᐊᓕᐊᓇᐃᒋᔭᖓ ᐃᓄᒋᐊᙱᑦᑐᓃᒋᐊᒃᓴᖅ ᐊᒻᒪᓗ 
ᐅᑭᐅᖅᑕᖅᑐᖅ ᐱᐅᒋᓂᖅᐹᕆᔭᖓ ᑲᔾᔮᕆᓪᓗᓂᐅᒃ ᓄᓇᖓᓗ ᐅᖓᒋᓪᓗᓂᐅᒃ. ᑕᐃᒪᓕ ᓲᖃᐃᒻᒪ 
ᑎᑎᕋᕈᑎᒋᕙᒃᑕᖓ ᐱᓐᓇᕆᓂᓂ ᒪᓕᒃᖢᓂᐅᒃ. 

ᑭᒻ ᓯᒥᑦ ᐃᖅᑲᓇᐃᔭᖅᓯᒪᔪᖅ ᐅᖃᓕᒫᒐᓕᐊᓂ ᒪᒃᐱᕌᓂ, ᑕᑯᓐᓇᒐᕐᓂᒃ ᐃᒃᖠᒍᕈᑎᓂᒃ, ᐊᒻᒪᓗ 
ᐊᐅᓚᔪᓂᒃ ᐊᔾᔨᙳᐊᓂᒃ, ᐊᒻᒪᓗ ᐱᙳᐊᕈᑎᓂᒃ ᓱᕈᓯᕐᓄᑦ. ᑎᑎᕋᐅᔭᖅᓯᒪᔪᖅ ᒪᕐᕉᖕᓂᒃ 
ᐅᖃᓕᒫᒐᓕᐊᕐᓂ Inhabit Media-ᑯᓐᓂ. ᐃᓕᓐᓂᐊᖅᓯᒪᔪᖅ ᑎᑎᕋᐅᔭᕐᓂᕐᒥᒃ ᐋᐴᑕᐅᑉ 
ᓯᓚᑦᑐᖅᓴᕐᕕᖓᓂ, ᑳᓪᒍᕆ, ᐋᐴᑕᒥ, ᑕᐃᑲᓂᓗ ᐊᖏᕐᕋᖃᖅᖢᓂ.






